
doek di soeatoe pinggiran, samantara moeloetnja ida brenti membilang ini atawa itoe.

Sasoeda habis pasang hio, Sioe-kioe laloe berkata pada ajahnja:

„Kapan kita pergi djalan-djalan ? — samentar lagi soeda soreh."

„Kaloe tida oedjan, habis sembajang, habis makan nasi, baba nanti adjak Nioe pergi ka pasar," saoet Hoaij-wan dengen bersenjoem. „Tjoba bilang baba sekarang: apa si jang Nioe kapingin belih ?'

„Taoelah, Nioe sekarang belon bisa bilang ; tadi Nioe tanja tji Bong-loan ko dia engga maoe bilangin lagi."

„Eh, Nioe jang poenja diri si bolehnja tanja laen orang," kata lagi Hoaij-wan dengen tertawa. „Tji Bong-loan mana bisa taoe apa jang Nioe kapingin."

„Boekan begitoe. Kaloe tji Bong-loan maoe bilangin, Nioe pikiran maoe belihin barangnja boeat dia, sebab dia tentoe engga pergi ka pasar."

„Maoe belihin ?" tanja Hoaij-wan dengen bersenjoem, „mana Nioe poenja doeit ?"

„Kapan djalan-djalan sama-sama baba !"

Hoaij-wan dan iboenja bersenjoem denger anak
prampoean itoe poenja bitjara. Iboenja Hoei-djin jang koetika itoe soeda habis pasang hio, laloe berkata :

„Kaloe samentar ka pasar, belih soeda sakalian
apa jang perloe dipakeh."

